«Коми Республикаса Веськӧдлан котыр дась пӧртны олӧмӧ вӧр пыдісянь переработайтан дінмукостса проектъяс»

Та йылысь юӧртіс Коми Республикалӧн Веськӧдлан котырса Веськӧдлысь Владимир Тукмаков «Рытыв-Войвыв дінмуяс — колана вӧзйӧмъяс» тема вылӧ телемост дырйи.

Телемостын сідзжӧ участвуйтісны: Карелия Республикаса Юралысь Александр Худилайнен, Мурманскӧй обласьтса губернатор Марина Ковтун да Архангельскӧй обласьтса губернатор Игорь Орлов, Санкт-Петербургын вылыс экономика школаса президент Александр Ходачек, Рытыв-Войвыв ЙЮС петкӧдлысьяс. Талун теледискуссияын участвуйтасны Калининградскӧй да Ленинградскӧй обласьтса губернаторъяс Николай Цуканов да Александр Дрозденко.

Кыдзи пасйис В. Тукмаков, сьӧмкуд дзескӧдан условиеясын Россияса субъектъяслӧн унджык веськӧдлысьыс корсьӧны выль туйяс казна содтӧм могысь да социальнӧй тӧдчанлуна проектъяс збыльмӧдӧм могысь. «Мог, кутшӧмӧс пуктіс Коми Республикаса Юралысь Вячеслав Гайзер Веськӧдлан котыр водзӧ, - миян дінмуӧ кыскыны содтӧд инвестицияяс да лӧсьӧдны выль переработайтан вынйӧръяс инвесторъяслы вот преференцияяс сетӧмӧн, организационнӧя да методическӧя отсалӧмӧн. Бизнес да власьт костын бур йитӧдъяс миян эмӧсь уна сикас промышленносьтын», - тӧдчӧдіс республикалӧн Веськӧдлан котырса Веськӧдлысь да пасйис, мый водзӧ вылӧ ӧтувъя проектъяс збыльмӧдӧм могысь колӧ сӧвмӧдны дінмукостса ӧтвывтӧм экономика.

«Ми дасьӧсь паськыдджыка ёртасьны вӧр обработайтан промышленносьтын Карелияса, Архангельскӧй обласьтса да Россиялӧн мукӧд дінмуса асшӧр уджалысьяскӧд. Та дырйи ми огӧ пуктӧй мог пыр унджык нуны вӧчан вӧрсӧ республика сайӧ, а кӧсъям водзӧ стрӧитны выль заводъяс сэтшӧм переработайтан вынйӧрӧн, медым вӧрсӧ позис переработайтны шыбластӧг, кыдзи Мылдін районса заводъясын», - гӧгӧрвоӧдіс Коми Республикалӧн Веськӧдлан котырса Веськӧдлысь, кор вочавидзис Карелияысь журналистлӧн дінмуяс костын ёртасьӧмын сӧвмӧдан позянлунъяс йылысь юалӧм вылӧ. - Ми зілям восьтны сэтшӧм предприятиеяс, кодъяс выль уджалан местаяс да содтӧд вотъяс кындзи отсалӧны решитны шыбласъяс бырӧдӧм, энергия видзтӧм кузя юалӧмъяс. Пример пыдди позьӧ вайӧдны Воркутаса предприятиеяс, кӧні шламъясысь вӧчӧны талун зэв колана из шом брикетъяс, пу колясъясысь биотопливо, сӧвмӧ туйяс да социальнӧй объектъяс стрӧитӧмын канму-асшӧр ёртасян механизм».

Сідзжӧ телемост дырйи Комиӧс да Карелияӧс петкӧдлысьяс видлалісны ӧта-мӧдыслы лӧсялана юалӧмъяс: кыдзи сӧвмӧдны монокаръяс, выльмӧдны войтыркостса санкцияяс пыртан условиеясын промышленнӧй производство, видзны да кольӧдны кадръяс дінмуса юркаръясӧ йӧз мунӧмкӧд йитӧдын, сӧвмӧдны ичӧт авиация да паськӧдны транспорт инфраструктура.

В. Тукмаков висьталіс сы йылысь, мый сиктъясын кадръяс серти дефицитсӧ решитны да ӧттшӧтш кыпӧдны сьӧмкуд эффективносьтсӧ позьӧ татшӧм ногӧн: ӧти вевт улын стрӧитны школа-детсад да фельдшер-акушер пункт медработниклы оланінӧн. Тайӧ опытсӧ, кутшӧмӧс ошкисны федеральнӧй тшупӧд вылын, позьӧ паськӧдны и мукӧд дінмуын, висьталіс видзӧдлассӧ дінмуса премьер-министр.
***Дискуссия телеклубсӧ котыртісны Йӧзӧс юӧртан средствояслӧн XII форум серти, мый муніс тайӧ лунъясӧ Россияса войвыв юркарын, Б.Н. Ельцин нима Президентскӧй библиотекаын Рытыв-Войвывлӧн йӧзӧс юӧртан средствояс ассоциациясянь  (ЙЮСА) да РВФК РФ Президентлӧн полномочнӧй петкӧдлысьлӧн аппаратсянь отсалӧмӧн. 
